
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА НЕГОВО ДОНЕСУВАЊЕ

 Постоењето на независни, ефикасни и навремени механизми за контрола на работата на полицијата е барање согласно со ЕКЧП и нејзиното прецедентно право, како и согласно со наодите на Европскиот комитет за превенција од тортура (КПТ), мислењето на Комесарот за човекови права на Советот на Европа во однос на независното и ефикасно одлучување по жалбите против полицијата и другите меѓународни стандарди, итн. Таквите механизми мора да бидат практично и хиерархиски независни од оние чие постапување е предмет на истрага, отворени кон увид на јавноста и да можат да донесуваат правно обврзувачки одлуки.

Извештаите за ситуацијата во однос на човековите права во државата, како оние на КПТ, ОБСЕ, Амнести Интернешнал, Државниот секретаријат на САД, како и извештаите на Народниот правобранител/НПМ и националните невладини организации за човекови права кои работат на жалби за полициски злоупотреби силно сугерираат дека контролните механизми над телата за спроведување на законот не се на соодветното ниво кое е потребно за држава кандидат за членство во ЕУ.
Релевантните пресуди на ЕСЧП против државата утврдиле дека имало повреди на член 3 од Конвенцијата (забрана на тортура и нечовечко или понижувачко постапување), поконкретно утврдиле дека имало повреда во однос на процедуралниот аспект од овој член поради тоа што властите не спровеле ефикасна истрага по наводите на жалителот за полициска бруталност. Прашањето на ефективна и навремена истрага беше разгледано во секој предмет поединечно и секогаш наодот гласеше дека овој услов не бил исполнет, па затоа беше утврдено дека постои повреда од процедурален аспект. Детектираната неактивност на обвинителството е резултат како на самото нивно работење во рамките на нивната надлежност, така и на неактивноста на службите во рамките на МВР. Нецелосната зависност (хиерархиската поставеност на службите, потпирање во извештаите само на искази на полициски службеници), како и пристрасноста во работењето на посебни служби на МВР како резултат на претпоставени елементи како блискост помеѓу полициските службеници или друг вид на поврзаност (пријателска или родбинска) не е посебно разгледувана, иако има елементи за испитување за нејзино евентуално постоење. Овие проблеми треба да се разгледуваат од неколку аспекти, помеѓу другото и од аспект на потребата за воспоставување на надворешен механизам за контрола на работата на полицијата дополнително на постоечкиот механизам за внатрешна контрола.

Забраната на тортура и други форми на несоодветно постапување, како и правото на живот, во случај кога се одговорни припадници на полицијата, истите за своите постапки треба да одговараат согласно законот, а за таа цел треба да се спроведе ефективна и навремена истрага. Анализата на десет пресуди донесени од  ЕСЧП,  кои се однесуваат на РМ, покажува дека во сите случаи ЕСЧП утврдил дека не била спроведена ефективна и навремена истрага, поради што е најдена повреда од процедурален аспект. Утврденото од страна на ЕСЧП е причина за воспоставување на независен и ефикасен надворешен механизам за контрола на работата на полицијата, а сржта на тој механизам е формирање на посебно Одделение во Основното јавно обвинителство за гонење на организиран криминал и корупција, кое ќе биде надлежно за кривично гонење за сите кривични дела извршени од страна на лица вработени во МВР кои имаат полициски овластувања и од припадниците на затворската полиција, а кои кривични дела се сторени при вршењето на службената должност, како и кривични дела извршени од страна на истите лица надвор од вршењето на службата со употреба на сила или средства на присилба, ако како последица  настапила смрт, тешка телесна повреда или телесна повреда, доколку со Закон е предвидено кривично гонење по службена должност.

Согласно постојната законска регулатива во Република Македонија, односно согласно член 35 од Законот за јавното обвинителство, jавното обвинителство се грижи за законитоста на мерките и дејствијата преземени во предистражната постапка и врши надзор над почитувањето на човековите права од страна на овластените службени лица во Министерството за внатрешни работи и други државни органи. Во случај кога до јавниот обвинител допре глас дека од страна на овластените службени лица во Министерството за внатрешни работи и други државни органи се пречекорени службените овластувања и се повредени слободите и правата на граѓаните има право да бара веднаш да му се достават податоци за тоа дали е покрената постапка за утврдување одговорност против овие лица, како и за текот, односно резултатот од спроведената постапка. Јавниот обвинител по службена должност покренува постапка за утврдување одговорност и за утврдување оправданост од употреба на огнено оружје од овластените службени лица во Министерството за внатрешни работи и други државни органи што имаат овластувања врз основа на закон, чија употреба има за последица смрт или тешка телесна повреда. Јавниот обвинител по службена должност го добива извештајот од надлежната служба во Министерството за внатрешни работи за утврдување на оправданоста од употреба на огнено оружје од страна на полициските службеници и службеници на други државни органи што имаат овластувања врз основа на закон, чија употреба има последица смрт или тешка телесна повреда. Јавниот обвинител остварува увид во сите докази и списи врз основа на кои е донесена оцената за оправданост од употреба на огнено оружје од надлежната служба. За ваквите случаите јавниот обвинител го известува непосредно повисокиот јавен обвинител. 
Имајќи го во предвид, претходно наведеното се пристапи кон подготовка на измени и дополнувања со цел отстранување на наведените недостатоци и воведување на надворешен контролен механизам. 
II. ЦЕЛИ, НАЧЕЛА И ОСНОВНИ ПРИНЦИПИ

Законот за изменување и дополнување на Законот за јавното обвинителство се заснова врз истите начела на кои се заснова Законот за јавното обвинителство. 



III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Законот за изменување и дополнување на Законот за јавното обвинителство ќе предизвика дополнителни финансиски импликации врз Буџетот на Република Македонија. 

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предложените законски одредби ќе предизвикаат дополнителни материјални обврски за одделни субјекти.
ПРЕДЛОГ НА ЗАКОН ЗА ИЗМЕНУВАЊЕ

И ДОПОЛНУВАЊЕ НА ЗАКОНОТ ЗА ЈАВНОТО ОБВИНИТЕЛСТВО 

Член 1

Во Законот за јавното обвинителство („Службен весник на Република Македонија“ бр.150/07 и 111/08), во член 15 по ставот (2) се додава нов став (3) кој гласи:

„(3) Во Основното јавно обвинителство за гонење на организиран криминал и корупција се формира посебно Одделение за истражување и гонење на кривични дела сторени од лица со полициски овластувања и припадници на затворската полиција. Одделението има посебна стручна служба и јавнообвинителски истражители. Јавните обвинители и раководителот на одделението ги распоредува јавниот обвинител на Основното јавно обвинителство за гонење на организиран криминал и корупција, за време не пократко од 4 години.“
 


             Член 2


Во член 20 по ставот (3) се додава нов став (4), кој гласи:


„(4) Јавните обвинители во Одделението за истражување и гонење на кривични дела сторени од лица со полициски овластувања и припадници на затворската полиција одговараат пред Раководителот на Одделението, пред јавниот обвинител на Основното јавно обвинителство за гонење на  организиран криминал и корупција и пред Советот на јавни обвинители на Република Македонија, а Раководителот на Одделението одговара пред Основниот јавен обвинител за гонење на организиран криминал и корупција и пред Советот на јавни обвинители на Република Македонија.“

Ставовите (4), (5) и (6) стануваат ставови (5), (6) и (7).






Член 3 

Во член 23 по ставот (3) се додава нов став (4), кој гласи:


“(4) Одделението за истражување и гонење на кривични дела сторени од лица со полициски овластувања и припадници на затворската полиција за својата работа изготвува годишен извештај кој го доставува до основниот јавен обвинител за гонење на организиран криминал и корупција, до Советот на јавните обвинители на Република Македонија, јавниот обвинител на Република Македонија и до Собранието на Република Македонија.“





Член 4


Во член 27 по ставот (2) се додава нов став (3), кој гласи:

„(3) Распоредот и времетраењето на дежурствата на Одделение за истражување и гонење на кривични дела сторени од лица со полициски овластувања и припадници на затворската полиција ги определува Раководителот на Одделението за секој започнат месец.“ 




Член 5

Во членот 31  по алинејата 2 се додава нова алинеја 3, која гласи:

„- Кривични дела сторени од лица со полициски овластувања и припадници на затворската полиција согласно член 31- а став 1 од овој закон,“





Член 6


По членот 31 се додава нов член 31 – а, кој гласи:





„Член 31 – а

(1)Одделението за истражување и гонење на кривични дела сторени од лица со полициски овластувања и припадници на затворската полиција надлежно е да ги презема сите дејствија за истражување и гонење по прием на кривична пријава или добиено сознание за:

-   извршено кривично дело при вршење на службено дејствие, 

- кривично дело извршено вон службата со употреба на сериозна закана, сила, или средства за присилба што за последица има смрт, тешка телесна повреда, телесна повреда,  противправно лишување од слобода, мачење и друго сурово, нечовечно или понижувачко постапување и казнување  доколку со закон е предвидено кривично гонење по службена должност.


(2)Под лице со полициски овластувања во смисла на став 1 од овој член се подразбира полициски службеник, овластено службено лице за безбедност и контраразузнавање со полициски овластувања, припадници на финансиска полиција, со закон овластени лица на Царинската управа кои работат на откривање на кривични дела и овластени службени лица на Министерство за одбрана кои работат на оркривање и истражување на кривични дела.


(3) Јавниот обвинител во Одделението за истражување и гонење на кривични дела сторени од лица со полициски овластувања и припадници на затворската полиција надвор од случаите предвидени во ставот 1 на овој член, по службена должност покренува постапка за оценување на основаноста за употреба на огнено оружје, како и употреба на сила или средства за присилба што има за последица смрт или тешка телесна повреда од лицата од ставот 2 од овој член во Министерството за внатрешни работи и други државни органи органи во смисла на став 2 од овој член,. 

 (4) За случаите од ставовите (2) и (3) на овој член, јавниот обвинител го известува Раководителот на одделението.


(5) Организационата единица во Министерството надлежна за вршење внатрешна контрола и професионални стандарди презема дејствија заради иницирање на дисциплинска постапка по одобрение на јавен обвинител од Одделението за истражување и гонење на кривични дела сторени од лица со полициски овластувања и припадници на затворската.

(6) Јавниот обвинител во Одделението за истражување и гонење на кривични дела сторени од лица со полициски овластувања и припадници на затворската полиција раководи со претходната постапка и дејствијата ги презема самостојно или преку јавнообвинителските истражители распоредени во одделението.




Член 7


Во членот 35 ставовите (2), (3), (4) и (5) се бришат.

Член 8

Во член 76 по ставот (3) се додаваат нов став (4), кој гласи:

„(4) За работите во надлежност на Одделението за истражување и гонење на кривични дела сторени од лица со полициски овластувања и припадници на затворската  полиција, Јавниот обвинител на Република Македонија со одлука формира истражен центар во Основното јавно обвинителство за гонење на организиран криминал и корупција. 


Ставовите (4) и (5) стануваат ставови (5) и (6).






Член 9 

Истражниот центар од членот 8 од овој закон ќе се формира во рок од 60 дена од влегувањето во сила на овој закон. 





Член 10


Овој закон влегува во сила осмиот ден од денот на објавувањето во Службен весник на Република Македонија.

ОБРАЗЛОЖЕНИЕ 

НА ПРЕДЛОГОТ НА ЗАКОНОТ ЗА ИЗМЕНУВАЊЕ 

И ДОПОЛНУВАЊЕ НА КРИВИЧНИОТ ЗАКОНИК

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

Предлогот на законот за изменување и дополнување на Законот за јавното обвинителство  содржи  10  члена.

Со членот 1 од предлогот се дополнува членот 15 од Законот со нов став (3), со кој законски се формира посебно Одделение за истражување и гонење на кривични дела сторени од лица со полициски овластувања и припадници на затворската полиција во Основното јавно обвинителство за гонење на организиран криминал и корупција. Воедно, се предвидува дека одделението има посебна стручна служба и јавнообвинителски истражители, јавните обвинители и раководителот на одделението ги распоредува јавниот обвинител на Основното јавно обвинителство за гонење на организиран криминал и корупција, за време не пократко од 4 години.
Членот 20 од Законот за јавното обвинителство кој ја уредува материјата на одговорност на јавните обвинители, се дополнува со нов став (4), со кој се предвидува одговорноста на јавните обвинители распоредени во одделението и раководителот на тоа одделението. Имено, предвидено е дека јавните обвинители во Одделението за истражување и гонење на кривични дела сторени од лица со полициски овластувања и припадници на затворската полиција одговараат пред Раководителот на Одделението, пред јавниот обвинител на Основното јавно обвинителство за гонење на  организиран криминал и корупција и пред Советот на јавни обвинители на Република Македонија, а Раководителот на Одделението одговара пред Основниот јавен обвинител за гонење на организиран криминал и корупција и пред Советот на јавни обвинители на Република Македонија.

Членот 23 од Законот се менува со членот 3 од предлогот, со кој се предвидува дека Одделението за истражување и гонење на кривични дела сторени од лица со полициски овластувања и припадници на затворската полиција за својата работа изготвува годишен извештај кој го доставува до основниот јавен обвинител за гонење на организиран криминал и корупција, до Советот на јавните обвинители на Република Македонија, јавниот обвинител на Република Македонија и до Собранието на Република Македонија.
Материјата за распоредот и времетраењето на дежурствата на Одделението е предвидено да ги определува Раководителот на Одделението за секој започнат месец во членот 4 од предлогот.
Со членот 5 од предлогот се менува членот 31 од законот, со кој се уредува надлежноста Основното јавно обвинителство за гонење на организиран криминал и корупција. Имено, по алинејата 2 се додава нова алинеја 3,  со која се предвидува дека обвинителството од овој член е надлежно и за кривични дела сторени од лица со полициски овластувања и припадници на затворската полиција согласно член 31- а став 1 од овој закон.
По членот 31 од законот се додава нов член 31 – а со членот 6 од предлогот, кој ја уредува надлежноста на Одделението. Имено, се предвидува дека Одделението за истражување и гонење на кривични дела сторени од лица со полициски овластувања и припадници на затворската полиција надлежно е да ги презема сите дејствија за истражување и гонење по прием на кривична пријава или добиено сознание за:
-   извршено кривично дело при вршење на службено дејствие, 
- кривично дело извршено вон службата со употреба на сериозна закана, сила, или средства за присилба што за последица има смрт, тешка телесна повреда, телесна повреда,  противправно лишување од слобода, мачење и друго сурово, нечовечно или понижувачко постапување и казнување  доколку со закон е предвидено кривично гонење по службена должност.
Ставот (2) од овој член дава дефиниција што се подразбира под лице со полициски овластувања. 

Во ставот (3) е предвидено јавниот обвинител во Одделението за истражување и гонење на кривични дела сторени од лица со полициски овластувања и припадници на затворската полиција надвор од случаите предвидени во ставот 1 на овој член, по службена должност покренува постапка за оценување на основаноста за употреба на огнено оружје, како и употреба на сила или средства за присилба што има за последица смрт или тешка телесна повреда од лицата од ставот 2 од овој член во Министерството за внатрешни работи и други државни органи органи во смисла на став 2 од овој член.

 Во ставот (4) е предвидено за случаите од ставовите (2) и (3), јавниот обвинител го известува Раководителот на одделението.


 Во продолжение ставот (5) предвидува организационата единица во Министерството надлежна за вршење внатрешна контрола и професионални стандарди презема дејствија заради иницирање на дисциплинска постапка по одобрение на јавен обвинител од Одделението за истражување и гонење на кривични дела сторени од лица со полициски овластувања и припадници на затворската.

Со ставот (6) јавниот обвинител во Одделението за истражување и гонење на кривични дела сторени од лица со полициски овластувања и припадници на затворската полиција раководи со претходната постапка и дејствијата ги презема самостојно или преку јавнообвинителските истражители распоредени во одделението.


Ставовите (2), (3), (4) и (5) од членот 35 од законот се бришат со членот 7 од предлогот. 

Формирањето на Истражниот центар за работите во надлежност на одделението, од страна на Јавниот обвинител е предвидено во членот 8 од предлогот, со кој се дополнува членот 76 од законот со нов став (4). 

Членот 9 од предлогот предвидува Истражниот центар од претходниот член да се формира во рок од 60 дена од влегувањето во сила на законот.
Со членот 10 се уредува влегувањето во сила на законот.

II.  МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија во  Законот за јавното обвинителство  се поврзани со одредби од Законот за судови, во делот на надлежностите на судовите; Законот за јавнообвинителска служба; во делот на истражителите; Законот за извршувањето на санкциите, во однос на затворската полиција; Закон за внатрешни работи и Закон за полиција.  

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИОТ ЗАКОН

Со предложените измени и дополнувања на Законот за јавното обвинителство се врши формирање на посебно Одделение за истражување и гонење на кривични дела сторени од лица со полициски овластувања и припадници на затворската полиција, се предвидува неговата надлежност, формирањето на истражен центар, како и други прашања поврзани со ова посебно одделение. 
ОДРЕДБИ ОД ЗАКОНОТ ЗА ЈАВНОТО ОБВИНИТЕЛСТВО 

КОИ СЕ ИЗМЕНУВААТ И ДОПОЛНУВААТ
(„Службен весник на Република Македонија“ бр. 150/07 и 111/08)
Член 15 
(1) Во јавно обвинителство со поголем обем на истородни предмети, заради подобра ефикасност и специјализација во работењето на јавното обвинителство, на одделно потесно подрачје од неговата надлежност може да се формираат одделенија како внатрешни организациони единици. Со работата на одделението раководи јавен обвинител определен според годишниот распоред за работа на јавното обвинителство врз основа на потесна специј ализациј а и стручност на ј авниот обвинител кој се поставува за раководител на одделението. 

(2) Во Основното јавно обвинителство за гонење на организиран криминал и корупција и во јавно обвинителство основано за подрачје на суд со проширена надлежност се формираат специјализирани одделенија за следење и откривање на криминалитетот со посебна стручна служба согласно со одредбите од овој закон. Во јавните обвинителства основани за подрачје на суд со проширена надлежност се формираат и специјализирани одделенија за малолетници.
Член 20 
(1) Јавниот обвинител на Република Македонија е одговорен за општите состојби во врска со организирањето и извршувањето на функциите на јавното обвинителство и за својата работа и за работата на јавното обвинителство одговара пред Собранието на Република Македонија. 

(2) Јавните обвинители во Јавното обвинителство на Република Македонија за својата работа одговараат пред јавниот обвинител на Република Македонија и Советот на јавни обвинители на Република Македонија. 

(3) Вишиот јавен обвинител за својата работа одговара пред Јавниот обвинител на Република Македонија и Советот на јавни обвинители на Република Македонија, а јавните 
обвинители во вишо јавно обвинителство за својата работа одговараат пред вишиот јавен обвинител и Советот на јавни обвинители на Република Македонија. 

(4) Основниот јавен обвинител за гонење на организиран криминал и корупција за својата работа одговара пред јавниот обвинител на Република Македонија и Советот на јавни обвинители на Република Македонија, а јавните обвинители во основното јавно обвинителство за гонење на организиран криминал и корупција за својата работа одговараат пред основниот јавен обвинител за гонење на организиран криминал и корупција и Советот на јавни обвинители на Република Македонија. 

(5) Основниот јавен обвинител за својата работа одговара пред вишиот јавен обвинител, јавниот обвинител на Република Македонија и Советот на јавни обвинители на Република Македонија, а јавните обвинители во основно јавно обвинителство за својата работа одговараат пред основниот јавен обвинител и Советот на јавни обвинители на Република Македонија. 
(6) Одговорноста на јавен обвинител пред Советот на јавни обвинители на Република Македонија од ставоовите (2) до (5) на овој член се однесува на нестручно и несовесно вршење на функцијата и сторена дисциплинска повреда. 

Член 23 
(1) Секое јавно обвинителство изготвува годишен извештај за својата работа. 
(2) Пониското јавно обвинителство извештајот од ставот (1) на овој член го доставува до непосредно повисокото јавно обвинителство. 

(3) Јавното обвинителство на Република Македонија, изготвува единствен годишен извештај за работата на сите јавни обвинителства 

Член 27 
(1) Заради непрекинато извршување на функцијата, во јавното обвинителство се организираат дежурства на јавните обвинители. 

(2) Распоредот и времетраењето на дежурствата го определува јавниот обвинител кој раководи со соодветното јавно обвинителство за секој започнат месец при што се води сметка за правото на приватност на јавниот обвинител.
Член 31 
Основното јавно обвинителство за гонење на организиран криминал и корупција е надлежно да постапува: 

- за кривични дела извршени од структурирана група од три или повеќе лица, која постои одреден временски период и дејствува со цел да изврши едно или повеќе кривични дела за кои е предвидена казна затвор од најмалку четири години, со намера директно или индиректно да стекне финансиска или друга корист, 

- за кривични дела извршени од структурирана група или злосторничка организација на подрачјето на Република Македонија или други држави или кога кривичното дело е подготвено или планирано во Република Македонија или во друга држава, 

- за кривични дела злоупотреба на службена положба и овластување од членот 353 став (5), примање на поткуп од значителна вредност од членот 357 и противзаконито посредување од членот 359 сите од Кривичниот законик, извршени од избран или именуван функционер, службено лице или одговорно лице во правно лице и 
- за кривични дела неовластено производство и пуштање во промет на наркотични дроги, психотропни супстанции и прекурсори од членот 215 став (2), перење пари и други приноси од казниво дело од поголема вредност од членот 273, терористичко загрозување на уставниот поредок и безбедноста од членот 313, давање поткуп од значителна вредност од членот 358, незаконито влијание врз сведоци од членот 368-а став (3), злосторничко здружување од членот 394, терористичка организација од членот 394-а, тероризам од членот 394-б, кривични дела трговија со луѓе од членот 418-а, кривични дела криумчарење со мигранти од членот 418-б, трговија со малолетно лице од членот 418-г и за другите кривични дела против човечноста и меѓународното право од Кривичниот законик, независно од бројот на сторителите. 

Член 35 
(1) Јавното обвинителство се грижи за законитоста на мерките и дејствијата преземени во предистражната постапка и врши надзор над почитувањето на човековите права од страна на овластените службени лица во Министерството за внатрешни работи и други државни органи. 

(2) Во случај кога до јавниот обвинител допре глас дека од страна на овластените службени лица во Министерството за внатрешни работи и други државни органи се пречекорени службените овластувања и се повредени слободите и правата на граѓаните има право да бара веднаш да му се достават податоци за тоа дали е покрената постапка за утврдување одговорност против овие лица, како и за текот, односно резултатот од спроведената постапка. 

(3) Јавниот обвинител по службена должност покренува постапка за утврдување одговорност согласно со ставот (2) на овој член и за утврдување оправданост од употреба на огнено оружје од овластените службени лица во Министерството за внатрешни работи и други државни органи што имаат овластувања врз основа на закон, чија употреба има за последица смрт или тешка телесна повреда. 

(4) Јавниот обвинител по службена должност го добива извештајот од надлежната служба во Министерството за внатрешни работи за утврдување на оправданоста од употреба на огнено оружје од страна на полициските службеници и службеници на други државни органи што имаат овластувања врз основа на закон, чија употреба има последица смрт или тешка телесна повреда. Јавниот обвинител остварува увид во сите докази и списи врз основа на кои е донесена оцената за оправданост од употреба на огнено оружје од надлежната служба. 

(5) За случаите од ставовите (2) и (3) на овој член, јавниот обвинител го известува непосредно повисокиот јавен обвинител. 

Член 76 
(1) Во јавните обвинителства за вршење на стручни работи се вработуваат определен број на дипломирани правници како виши јавнообвинителски советници, самостојни јавнообвинителски советници, јавнообвинителски советници, стручни соработници и јавнообвинителски приправници. 

(2) Во јавните обвинителства за вршење на стручни работи поврзани со следење и откривање на криминалитетот се вработуваат определен број на стручни лица од други профили (финансии, градежништво, информатика, електротехника, машинство и слично). 

(3) Во јавните обвинителства во кои согласно со членот 15 став (2) на овој закон се формирани специјализирани одделенија за следење и откривање на криминалитетот и во основното јавно обвинителство за гонење на организиран криминал и корупција се вработуваат определен број на стручни лица како јавнообвинителски истражители. 

(4) Во јавните обвинителства за вршење на административни, технички и други работи се вработуваат определен број работници. 

(5) При вработувањето на лицата од ставовите (1), (2) и (3) на овој член, без да се нарушат критериумите пропишани со закон, ќе се обезбеди соодветна и правична застапеност на граѓаните кои припаѓаат на сите заедници. 

